Монгол Улсын Их Хурлын 2009 оны намрын ээлжит чуулганы Байгаль орчин, хүнс, хөдөө аж ахуйн байнгын хорооны 12 дугаар сарын 01-ний өдөр /Мягмар гараг/-ийн хуралдаан 12 цаг 00 минутад Төрийн ордны “В” танхимд эхлэв.

Байнгын хорооны дарга, Улсын Их Хурлын гишүүн Б.Батбаяр ирц, хэлэлцэх асуудлын дарааллыг танилцуулж, хуралдааныг даргалав.



Хуралдаанд ирвэл зохих 21 гишүүнээс 15 гишүүн ирж, 71,4 хувийн ирцтэй байв. Үүнд: 


Чөлөөтэй: П.Алтангэрэл, Д.Балдан-Очир, Су.Батболд, Л.Гүндалай, Г.Занданшатар.


Өвчтэй: Д.Энхбат. 

Нэг. “Агаарын бохирдлыг бууруулах талаар хэрэгжүүлэх зарим арга хэмжээний тухай” Улсын Их Хурлын 2007 оны 46 дугаар тогтоолын хэрэгжилтийг сонсох
Хэлэлцэж буй асуудалтай холбогдуулан Хүнс, хөдөө аж ахуй, хөнгөн үйлдвэрийн сайд Т.Бадамжунай, УИХ-ын Байгаль орчин, хүнс, хөдөө аж ахуйн байнгын хорооны зөвлөх Б.Мягмарсүрэн нарын бүрэлдэхүүнтэй ажлын хэсэг байлцав.

Байнгын хорооны дарга, УИХ-ын гишүүн Б.Батбаяр горимын санал гаргав. 

УИХ-ын гишүүн А.Тлейхан, Н.Ганбямба, Ц.Сэдванчиг, Х.Баделхан, Р.Буд, Ц.Цэнгэл, Х.Наранхүү нар санал хэлэв.

Б.Батбаяр: - УИХ-ын гишүүн Б.Батбаярын  гаргасан горимын саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Хуралдаан 12 цаг 10 минутад өндөрлөв.

Тэмдэглэлтэй танилцсан:

    БАЙГАЛЬ ОРЧИН, ХҮНС, 

ХӨДӨӨ АЖ АХУЙН БАЙНГЫН
       ХОРООНЫ ДАРГА





Б.БАТБАЯР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ
              ХӨТЛӨГЧ






Б.НАРАНТУЯА
МОНГОЛ УЛСЫН ИХ ХУРЛЫН 2009 ОНЫ НАМРЫН ЭЭЛЖИТ
ЧУУЛГАНЫ БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН
ХОРООНЫ 12 ДУГААР САРЫН 01-НИЙ ӨДӨР /МЯГМАР ГАРАГ/-ИЙН
ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 12 цаг 50 минутад эхлэв.

Б.Батбаяр: Өнөөдрийн УИХ-ын Байгаль орчин, хүнс, хөдөө аж ахуйн байнгын хорооны хуралдааныг түр хойшлуулах саналтай байна. Нэгдүгээрт, энд ирж мэдээлэл хийх ёстой сайд нь гадаадад томилолтоор явж байгаа юм байна. Хамгийн гол сайд нь. Тэгэхээр энийг түр хойшлуулаад, ирэх долоо хоногт, эсхүл энэ долоо хоногийн сүүлээр ч байсан болно. Ингэж хуралдах саналтай байна. 


А.Тлейхан: Баярлалаа. Энэ УИХ-ын 2007 оны 46 дугаар тогтоол их ач холбогдолтой тогтоол байгаа юм. Энэ тогтоолын биелэлтийг жилд хоёр удаа Байгаль орчин, хөдөөгийн байгуулалтын байнгын хороо хэлэлцэж дүгнэж байх ёстой юм байна лээ. Заалтаараа. Энийг анх удаа хэлэлцэж байгаа нь сайшаалын хэрэг. Гэхдээ энийг хэлэлцэхдээ Байнгын хорооны даргаас нэг хүсэлт байна. Ингээд нэг сонссон болоод өнгөрмөөргүй байна. Байнгын хорооноос ажлын хэсэг гаргаад, тогтоолын биелэлтийг газар дээр нь шалгаад, дүгнээд цаашид авах арга хэмжээний талаар Байнгын хорооны гэдэг юм уу, Их Хурлын гэдэг юм уу шийдвэрийн төсөл бэлдэж байж хэлэлцвэл их ач холбогдолтой зүйл болно. Ингэж нэг сонссон болоод формалдаж өнгөрөх юм бол энэ ажлаас үр дүн гарахгүй ээ гэж бодож байгаа. Тийм учраас энд бас цаашид бүтцийн талаар ч ярих юм байгаа. Уялдуулах юм ч байна. Мэргэжлийн хувьд ч юм байна. Тийм учраас энэ ажлын та өнөөдөр хойшлуулж байгаа нь сайн хэрэг. Гэхдээ ажлын хэсэг гаргаад энийг хариуцаж байгаа бүх байгууллагуудаар шалгаад дүгнээд, их яаран заавал энэ долоо хоног гэхгүй хугацаа аваад хийх нь зүйтэй гэж бодож байна. Ажлын хэсэгт намайг оруулж өгөхийг хүсч байна. Би хэдийгээр энэ Байнгын хорооны гишүүн биш ч гэсэн энэ ажлын хэсэгт орох сонирхол байна. 


Б.Батбаяр: Баярлалаа. Ганбямба, дараа нь Сэдванчиг гишүүн. 

Н.Ганбямба: Гэхдээ үр дүнг л бид нар хамгийн гол нь сонсох нь, тайлан сонсох шаардлага байхгүй. Ерөнхийдөө тэр зургаан үзүүлэлтээр хэмждэг утааны яг гол хэсэг нь саяын тэр CO, CO2, энэ дутуу шаталтаас үүссэн энэ утаа яг ямар хэмжээгээр нэмэгдээд байна? Багассан уу? Үгүй юу? Тэнд жил жилд хэдэн төгрөг зарсан? Зарсан мөнгөний тоо гарч ирнэ. Манайхаас гарах ажлын хэсэг бол ерөөсөө тэрнийг нь хэмжиж авчрах хэрэгтэй. Бид нар хариуцлага л тооцож ярих болохоос энэ утааны талаар юу ярих юм бол аягүй их мөнгө зарсан тайлан сонсоод хэрэггүй шүү дээ. Хэдэн төгрөг зарсан юм бэ? Яг тэр төхөөрөмжөөр одоо утааных нь үзүүлэлт ямар хэмжээгээр нэмэгдээд яваад байна? Хасагдсан байхгүй байна лээ. Нэмэгдээд яваад байна лээ. Тэгэхээр тэрнийг гол нь дүнг авчирч бид нар танилцуул. Нэг их урт тайлангийн ч хэрэг байхгүй. 

Б.Батбаяр: Баярлалаа. Сэдванчиг гишүүн
Ц.Сэдванчиг: Энэ асуудлыг ярихад салбарыг хариуцсан сайд нь байх нь зөв. Тэр саналыг дэмжиж байна. Гэхдээ гол нь ажлыг хэрэгжүүлдэг нь хот гэж би ойлгоод байгаа. Улаанбаатар хотын Засаг дарга, түүний орлогч нар энэ дүүргийн Засаг дарга нар өөр ямар хүмүүс байна. Яг энэ ажлыг хариуцдаг хүмүүсийг нь байлгаж байж яримаар байна. Тэгээд асуудлыг ярьдаг. Ингээд төлөөний хэдэн хүнээ явуулдаг. Бид нар цаас харж байгаад асуусан болдог. Хариулсан болдог. Ингээд дуусдаг. Ийм байдлаар ажил яваад байгаа шүү. Тийм учраас үр дүнг нь ярья гэдэгтэй би Ганбямба гишүүний саналтай санал нэг байна. Дээр нь яг ажил хариуцсан хүмүүсийг нь байлгамаар байна. Хотын Засаг дарга, орлогч, дүүргийн Засаг дарга нар. 

Б.Батбаяр: Баделхан гишүүн
Х.Баделхан: Уг нь асуудлыг бид нар төсөв батлахаас өмнө хэлэлцээд улсын төсөвт тодорхой хэмжээний мөнгө тусгавал сайн байсан юм. Хугацаа нь оройтлоо. Бид нар цаг алдлаа. Тийм учраас одоо бид нар нэгэнт хэлэлцэх юм бол нилээн нухацтай хэлэлцсэн нь зүйтэй юм болов уу гэсэн бодолтой байгаа. Ер нь манай улсын хэмжээнд, хотын хэмжээнд хамгийн анхаарал татсан том асуудал шүү дээ. Тийм учраас сая гишүүдийн гаргасан саналтай санал нэг байна. 

Б.Батбаяр: Буд гишүүн
Р.Буд: Энэ асуудал Улаанбаатар хотын тулгамдсан асуудал аа. Тэгээд энийг бас өмнө нь авч хэлэлцэж байсан. Энэ асуудлыг Улсын Их Хурал дээр ч ярьж байсан. Тэр үед би ажил хариуцсан сайд нараас, холбогдох улсуудаас асууж байсан. Энэ сүүлийн үед эхийн урагт их нөлөөлж байна гэсэн судалгаа их гарч байгаа. Тэгэхээр дараагийн ажлын хэсэг хэлэлцэхэд эрүүл мэндийн салбарын улсуудыг байлгаарай. Хэдэн хувь нь эхийн хэвлийд эндэж байна гэж байна. Гараад янз бүрийн гажигтай хүүхдүүд төрж байна гэж тийм нарийвчилсан судалгаа хэрэгтэй шүү. Энэний үр дүн ер нь юу юунд нөлөөлөөд байна гэдгийг их тодорхой ярьж тэгээд тэрнээс гарах арга зам, тэрнээс хамгаалах юмаа шийдвэртээ тусгах хэрэгтэй. Бусад нь мэдээж хэрэг ороод ирнэ. Эрүүл мэнд түрүүнд байгаагүй юм. Тийм учраас зориуд энийг анхааралдаа аваарай гэж байна. 

Б.Батбаяр: Баярлалаа. Протоколд оруулчих. Цэнгэл гишүүн
Ц.Цэнгэл: Тэгэхээр энэ утааны асуудал бол Улаанбаатарын хувьд Монголын ард түмний бараг 40 гаруй хувь нь амьдардаг, тэгээд энэ амьдарч байгаа орчин маань бол үнэхээр уушиг, хүний эрүүл мэндэд маш их хортойгоор нөлөөлж байгаа. Бид нар ийм л уур амьсгал, ийм агаарыг амьсгалж байна. Тийм учраас энэ Улаанбаатар хотын захиргаа, Эрүүл мэндийн яам гээд өргөтгөсөн ажлын хэсгийг нэлээн өргөн, тэгээд хугацаа тавьж өгөөд хугацаагаа цаг хугацааг нь яг яаж өгөхгүй бол бас хугацаагүй гээд налайлгахгүйгээр хугацааг нь тодорхой зааж өгөөд ингээд энэ ажлын хэсэг гаргавал яасан юм бэ гэсэн ийм санал байна. 

Б.Батбаяр: Наранхүү гишүүн
Х.Наранхүү: Тэгэхээр энэ чинь байнга яригдах ёстой асуудал л даа. Манай Байнгын хорооны ажлын төлөвлөгөөнд зүгээр нэг удаа сонсоод өнгөрөхөөр байна уу? Эсхүл угаасаа энэ тогтоолд хяналт тавина гэдэг утгаараа байж байна уу? Тэгэхээр энэ тогтоолд байнгын хяналт тавина гэдэг утгаар ажлынхаа төлөвлөгөөнд тусгаад намар нэг, хавар нэг явцыг нь сонсмоор байна. Яагаад гэвэл угаасаа энэ ажил Засгийн газартай нэг яаман дээр байж байдаг. Гэтэл энэ асуудал нь өөрөө хэд хэдэн яаманд хамааралтай учраас Засгийн газар дотроо бас сайн зангидаж чадаагүй өнөө хүртэл ирсэн юм болов уу гэж ойлгож байна. Тийм учраас бидний ажил бас Засгийн газрын ажилд тус дэм болох байдлаар бид энд үе үе сонсоод аль чиглэлийн ажил нь хоцорч байна, алинд нь илүү анхаарал тавих шаардлагатай байна гэдэг талаар Засгийн газартай энд сонссон, ярилцсан, ойлгосон, тохирсон зүйлээ Засгийн газарт мэдээлж байх нь боломжтой бол тэр чиг өгдөг яадаг юм тийм хэлбэрээр яах нь зүйтэй байх. Тийм учраас бид нарын ажилд энэ байнгын ажил байдлаар орох нь зүйтэй юм болов уу. 

Б.Батбаяр: Баярлалаа. Тэгэхээр гишүүд саналаа хэллээ. Санал хураалгая. Байнгын хорооноос энэ дээр ажлын хэсэг гаргаж танилцаад тэгээд дараа нь энэ хурлаа үр дүнтэй талаас нь хийе гэдэг, зүгээр сонсоод өнгөрөх биш. Энэ саналыг дэмжиж байгаа гишүүд гараа өргөнө үү. 


- 11-ээс 7.


Энэ санал дэмжигдлээ. Тэгэхээр Байнгын хорооноос ажлын хэсэг гаргая. Тлейхан гишүүн орно гэсэн. Өөр ямар гишүүд байна? Цэнгэл, Буд, З.Энхболд. ингээд тогтоол гаргая. Дараа нь энэ ажлын хэсгийг шуурхай ажиллуулах талаас нь анхааръя. Нэлээн анхааралтай ажиллая. 

Ингээд хурлаа хойшлууллаа. 

Гишүүдэд баярлалаа. 

Хуралдаан 12 цаг 55 минутад өндөрлөв.

Соронзон хальснаас буулгасан:

Хуралдааны тэмдэглэл хөтлөгч

